
ICHKI ISHLAR ORGANLARI 
XODIMLARIDA KASBIY 

KOMPETENTLIKNI OSHIRISH 
VA BAHOLASH USULLARINING 

XALQARO TAHLILI
Mamatqulova Sanobar Ismatillayevna

IIV Maxsus tayyorgarlik o‘quv markazi xodimi

Eshmurzayev Yigitali Shokirovich
IIV Maxsus tayyorgarlik o‘quv markazi xodimi

Kadirova Durdonaxon Rustamovna
Andijon viloyati IIB xodimi

Annotatsiya: Ushbu maqolada ichki ishlar organlari xodimlarining kasbiy kompetentlik darajasini oshirish va baholash 
bo‘yicha xalqaro tajriba o‘rganilgan. Olingan natijalar asosida O‘zbekiston Respublikasi ichki ishlar tizimida tatbiq etish 
uchun ilmiy-nazariy takliflar ishlab chiqilgan.

Kalit so‘zlar: ichki ishlar organlari, kasbiy kompetentlik, innovatsion usullar, xorijiy tajriba, baholash tizimi.
Abstract: This article analyzes the international experience in improving and evaluating the professional competence 
of law enforcement officers. Based on the obtained results, scientific and theoretical proposals have been developed for 
implementation in the law enforcement system of the Republic of Uzbekistan.

Key words: law enforcement agencies, professional competence, innovative methods, foreign experience, evaluation 
system.
Аннотация: В данной статье исследуется международный опыт повышения и оценки уровня профессиональной 
компетентности сотрудников правоохранительных органов. На основе полученных результатов разработаны науч-
но-теоретические предложения по внедрению в систему правоохранительных органов Республики Узбекистан.

Ключевые слова: правоохранительные органы, профессиональная компетентность, инновационные методы, 
зарубежный опыт, система оценки.

KIRISH
Bugungi kunda ichki ishlar organlari (IIO) xizmati uchun har tomonlama rivojlangan, ma’naviy yetuk, 

bilimdon, teran fikrlaydigan, yuksak madaniyatga ega kadrlarni yetishtirish alohida ahamiyat kasb etmoqda. 
Chunki har bir xodim zamonaviy bozor iqtisodiyoti sharoitida yuzaga kelayotgan voqelikni anglay olishi, tahlil 
qilishi va unga mos harakatlarni amalga oshirish qobiliyatiga ega bo‘lishi zarur hisoblanmoqda.

Jamiyat taraqqiyotining hozirgi bosqichida mutaxassislardan talab qilinayotgan kasbiy-ijodiy salohiyat 
darajasi ham oshib bormoqda, shu bilan birga sanoat va ijtimoiy sohalarda eng ilg‘or texnologiyalar hamda 
zamonaviy ilmiy yutuqlarni joriy etish muddatlari qisqartirilayotgani ham bu jarayonda muhim ahamiyatga ega. 
Globallashuv sharoitida ichki ishlar organlari xodimlarining o‘zini anglashi, o‘z faoliyatini ijodiy va samarali 
amalga oshirishga tayyor bo‘lishi, shuningdek, nafaqat mavjud muammolarni hal qilish, balki ularga ilg‘or va 
innovatsion yechim topishga qodir yuksak kasbiy kompetentli mutaxassis sifatida shakllanishi dolzarb vazifa 
bo‘lib qolmoqda [1].

“Kompetentlik” tushunchasi ta’lim sohasiga psixologik izlanishlar natijasida kirib kelgan. Shu sababli 
kompetentlik – “noan’anaviy vaziyatlar, kutilmagan hollarda mutaxassisning o‘zini qanday tutishi, muloqotga 
kirishishi, raqiblar bilan o‘zaro munosabatlarda yangi yo‘l tutishi, noaniq vazifalarni bajarishda, ziddiyatlarga 
to‘la ma’lumotlardan foydalanishda, izchil rivojlanib boruvchi va murakkab jarayonlarda harakatlanish rejasiga 
egalik”ni anglatadi [2].

MAVZUGA OID ADABIYOTLAR SHARHI
Angliyalik olim Djon Ravenning ta’kidlashicha [3], “kompetentlik muayyan sohada aniq va konkret harakatlarni 

bajarish uchun zarur bo‘lgan va tor mutaxassislikka oid bilimlar, alohida malaka va ko‘nikma, fikrlash usuli, 
shuningdek, qilgan harakatlari uchun javobgarlikni tushunishni qamrab olgan o‘ziga xos qobiliyatdir.”

Shuningdek, boshqa adabiyotlarda bu tushunchaga mualliflarning boshqa qarashlari ham mavjud. Masalan, 
R.M. Magomedova va Sh.I. Buluevning ta’kidlashicha, “kompetensiya” motivlar va qiymat-semantik oriyentirlar 
bilan birlashtirilgan o‘zaro bog‘liq maxsus, umumiy kasbiy, kasbiy va umumiy madaniy bilimlar, ko‘nikmalar 
tizimi sifatida qabul qilinishi kerak [5, 104-bet]. S.V. Shirokoy esa “kompetensiya” deganda kasbiy bilimlar, ko‘nik-
malar, amaliy tajribalarni kasbiy faoliyatning real sharoitida mustaqil ravishda qo‘llash qobiliyati va tayyorgarligi 
bilan ajralib turadigan shaxsning integral sifati tushuniladi, deb o‘z qarashlarini ifoda etgan [4, 51-bet].

A.A. Derkach akmeologiya nuqtai nazaridan “kompetensiya”ni “insonning integral kasbiy qobiliyati, ya’ni 
uning muayyan kasbiy muammolarni hal qilishga tayyorligi” deb tushunishni taklif qiladi [6, 227-bet]. Albatta, shuni 
ta’kidlash kerakki, ushbu usul hali kasbiy faoliyat samaradorligini kafolatlamaydi. Yaxshi talaba, kursant, profes-
sional yoki yaxshi mutaxassis bo‘lmasligi mumkin, chunki kasbiy faoliyat bir qator sub’ektiv va ob’ektiv omillar 
vositasida amalga oshiriladi.

Tadqiqotchi O.A. Kozyre [7, 22-bet] “kompetensiya”ni bilim va ko‘nikmalarning murakkab tizimi, ichki ruhiy 
holatlar, mutaxassisning shaxsiy xususiyatlari, uning tuzatish va rivojlanish ishlarini amalga oshirishga tayyor-
ligi, amalda yuzaga keladigan kasbiy va pedagogik muammolarni hal qilishda namoyon bo‘lishi” deb belgilaydi.

Ichki ishlar organlari xodimlarining shaxsiy kompetensiyasini shakllantirishning mohiyati va xususiyatlari 
bo‘yicha A.Y. Korovkin Rossiya Ichki ishlar vazirligining o‘quv muassasalarida tadqiqotlar o‘tkazgan. U o‘quv
chilarning shaxsiy kompetensiyalarini o‘rganib chiqib, uni “ichki ishlar organlari xodimi uchun zarur bo‘lgan 
kasbiy bilim, ko‘nikma va fazilatlar yig‘indisida rivojlangan shaxsning integral xususiyati” deb ta’rifladi.

Bizningcha, “kompetentlik” – xodimning faqatgina bilim va malakasi emas, balki uning etika, professional 
mas’uliyat, mustaqil qaror qabul qilish, jamoa bilan ishlash qobiliyati va huquqiy ong darajasini takomillashtirish 
hamda ularni amalda yuqori darajada qo‘llay olishidir. 

TADQIQOT METODOLOGIYASI
Ichki ishlar organlari xodimlarining kasbiy kompetentligini oshirishda ularning xizmat faoliyati natijalarini 

baholashning yangi va innovatsion usullarini ishlab chiqish ham dolzarb muammo hisoblanadi. Bu boradagi 
xorijiy amaliyot sifatida Xitoy, AQSh, Buyuk Britaniya va Sobiq ittifoq mamlakatlari tajribasi o‘rganilib, ichki ishlar 
organlarining barcha darajadagi xodimlari faoliyatini miqdor, sifat va samaradorlik mezonlariga asoslangan 
holda haqiqiy baholashning samarali tizimini ishlab chiqish zaruriy ahamiyat kasb etadi.

Kompetensiyaning pedagogik mazmunini sxematik tarzda tasvirlanishi:

Xususan, ichki ishlar organlari xodimlariga qonun bilan berilgan vakolatlardan kelib chiqadigan bo‘lsak, 
ularning bu vakolatlardan foydalangan holda amalga oshiradigan faoliyatlarini qanday qilib eng yaxshi usulda 
baholash mumkin, degan savol tug‘ilishi tabiiy. Masalan, AQShda ichki ishlar organlari rahbar xodimlarining 
aksariyati saylangan mansabdor shaxslar bo‘lganligi sababli, ular faoliyati asosan saylovchilar tomonidan 
baholanadi va bu keyingi saylovlarda g‘alaba qozonishlari uchun hal qiluvchi ahamiyat kasb etadi [8]. Fuqarolik 
huquqi an’analari [9] amal qiladigan boshqa mamlakatlarda esa o‘qitish va tajriba orttirishning uzoq tadrijiy yo‘li 

IIO xodimlarini jamiyat qadriyatlari va huquqiy standartlar oldida mas’uliyatli bo‘lishga majbur qiladi. Bunday 
qadriyatlar va standartlar ularning institutsional kontekstiga kiritilgan imtiyozlariga aylanadi [10-11].

Xitoyda esa, aksincha, ichki ishlar organlari faoliyati qat’iy baholash mexanizmi orqali tartibga solinadi. 
Buyuk Britaniya Qirolligi jandarmeriya (ichki ishlar organlari) xizmati ham turli sohalardagi boshqarishni tako-
millashtirish uchun samaradorlik ko‘rsatkichlarini joriy etgan. Samaradorlik mezonlari ichki ishlar organlari 
xodimlarini xizmat faoliyatiga mas’uliyat bilan yondoshishga undaydi, biroq ular yuqori turuvchi IIOlarning 
xatti-harakatlariga ham shunday munosabatda bo‘la olmaydilar. Taqqoslash uchun, Xitoyda samaradorlikni 
baholash mezonlari mos ravishda miqdoriy ko‘rsatkichlarni o‘z ichiga oladi, ular butun IIO tizimiga kirib borgan 
va IIOlarning kundalik xatti-harakatlariga kuchli ta’sir ko‘rsatadi. 2009-yildan buyon Xitoyda IIO xodimlari faoli-
yatining samaradorligini baholashning ierarxik tartibi joriy etilgan, ya’ni bu yuqori turuvchi IIOlar quyi turuvchi 
IIOlar faoliyatini baholaydigan tizimdir. Birinchidan, baholashda provinsiya IIO birinchi o‘rinni egallaydi va har 
yili o‘z tasarrufidagi barcha mahalliy IIO organlarining faoliyatini baholaydi, bu esa mahalliy IIOlarni idoralararo 
raqobatlashishga undaydi. Ikkinchidan, provinsiya IIOlarining har bir bo‘limi barcha quyi turuvchi mahalliy 
IIOlarda o‘z tarmog‘i bo‘yicha baholashni amalga oshiradi, bu esa quyi turuvchi ichki ishlar organlari o‘rtasida 
kuchli raqobatga olib keladi. Uchinchidan, har bir mahalliy ichki ishlar organi yilda bir marotaba har bir IIOning 
faoliyatini baholaydi. Shunday qilib, mahalliy IIO xodimlari o‘z ishining e’tirof etilishi va ish haqini oshirish uchun 
bir-birlari bilan raqobatlashishga majbur bo‘ladilar [12].

Buyuk Britaniya Qirollik jandarmeriyasi xizmatining samaradorlikni baholash tizimida esa IIO tergov organi 
faoliyati natijasidagi ayblov hukmlari soni asosiy ko‘rsatkichlardan biri hisoblanadi. Turli hududlardagi funksional 
bo‘linmalar yoki viloyatdagi alohida IIO o‘rtasida esa qiyosiy baholash amalga oshirilmaydi, ya’ni faoliyat sama-
radorligi bilan bog‘liq ma’lumotlarni ochiqlash va taqqoslash istagining yo‘qligi, bu narsaga “ismni ko‘rsatish va 
sharmanda qilish” sifatida qaralishi bilan bog‘liq.

Xitoydagi baholash qoidalarida muayyan ishtirokchilar o‘rtasida yuqori raqobat muhitini shakllantiradigan 
bir qator miqdoriy ko‘rsatkichlar qo‘llaniladi [13]. Mazkur qoidalarga muvofiq, barcha mahalliy IIO organlari faoli-
yati har yili miqdoriy ko‘rsatkichlardan kelib chiqqan holda baholanishi lozim. Mahalliy IIO organlari faoliyatini 
baholash qoidalari har bir bo‘limga berilishi kerak bo‘lgan ish hajmini aniqlaydi va mahalliy IIO xodimlarini balla-
rini hisoblash uchun barcha bo‘limlarning o‘rtacha ish hajmidan foydalanadi. IIOning barcha bo‘limlari o‘zlarining 
baholash qoidalarini quyi turuvchi IIOlarning tegishli bo‘limlarini boshqarish va baholash uchun taqdim etadilar. 
Bo‘lim darajasida baholash qoidalari ham miqdoriy hisoblanadi va bunda o‘rtacha arifmetik usul qo‘llaniladi. 
Masalan, birinchi bo‘linmalarning faoliyat ko‘rsatkichlarida uchta element aniqlanadi, ular quyidagicha bahola-
nishi lozim:

•	 Ishlarni ko‘rish samaradorligi va sifati – umumiy ballning 30 foizi;

•	 Jinoyatchilarni hibsga olish va sud ta’qibini amalga oshirish bosqichlariga ko‘ra faoliyat samaradorligi – 
umumiy ballning 50 foizi;

•	 So‘nggi innovatsion islohotlarga qaratilgan ishlar samaradorligi – umumiy ballning 20 foizi.

Barcha bandlar bo‘yicha ballar yig‘indisi har bir mahalliy IIOda yakuniy ballni beradi.
Buyuk Britaniya Qirollik jandarmeriyasining alohida IIO darajasiga kelsak, har bir mahalliy IIO o‘z xodi-

mini baholash qoidalarini ham ishlab chiqadi. Biroq bu holatda muayyan ko‘rsatkichlar farq qilishi mumkin, 
ammo qo‘llaniladigan yondashuvlar ko‘p jihatdan o‘xshash bo‘ladi. Masalan, mahalliy IIOni baholash qoida-
larida xodimlar o‘z ish faoliyatlari uchun A, B yoki C baholarini olishlari belgilangan. “A” bahosi eng yaxshi 
xodimlarning 20 foiziga, “B” bahosi o‘rtacha 60 foiziga, “C” bahosi esa eng past reytingga ega xodimlarning 
20 foiziga beriladi. Agar mahalliy IIO bo‘limlarining rahbarlari “A” bahosini olishni istasalar, ular bo‘limni bo‘lim 
darajasidagi eng yaxshi baho bo‘yicha birinchi beshtaligiga olib chiqishlari lozim [14]. Oddiy xodimlar uchun esa 
bo‘limlarning reytinglari, albatta, yil oxiridagi baholariga ta’sir qiladi va ularning shaxsiy ishlash ko‘rsatkichlari 
ham muhim ahamiyatga ega bo‘ladi.

Ierarxik va raqobatbardosh baholash tizimi ikkita asosiy maqsadni ko‘zlaydi: birinchidan, xodimlarni nazorat 
qiluvchi IIO rahbarligida o‘z ishlarini vijdonan bajarishga undash, ikkinchidan, quyi darajadagi xodimlarni yuqori 
turuvchilarning irodasi va islohotlarini fidokorona bajarishga undash. Bundan esa yuqori turuvchi IIOlarning 
quyi IIOlar ustidan boshqaruvni tashkil etish maqsad qilingan [15]. Samaradorlikni baholash mezonining birinchi 
maqsadi – xodimlarni kundalik ish vazifalarini bajarishga motivatsiya berish, ya’ni bo‘ysunuvchilarni o‘z vakolat-
laridan yaxshiroq foydalanishga va ishlarni ko‘rib chiqish faoliyati samaradorligini oshirishga undashdan iborat.

Boshqa davlat xizmatchilari singari Xitoy IIO xodimlarining ham lavozimlari nisbatan barqaror bo‘lib, xizmat 
pog‘onalaridan ko‘tarilish bo‘yicha cheklangan imkoniyatlarga ega bo‘lsalarda, kamdan-kam hollarda o‘z ish 
o‘rinlarini yo‘qotadilar. Agar samaradorlikni baholash mezonlari bo‘lmaganida, yaxshi natijalarga ega bo‘lgan, 
ko‘proq ishlarni ko‘ruvchi xodim yomon natijalarga ega bo‘lgan, kamroq ishlarni ko‘ruvchi xodim bilan bir xil 
maosh olgan bo‘lardi. Shu bilan birga, yuqori turuvchi xodimlar, garchi ishlarni bevosita o‘zlari yuritmasalar-da, 

ularda xizmatda o‘sish imkoniyati ko‘proq. Bir tomondan, bo‘ysunuvchi xodimlar ko‘proq oylik maosh ko‘rini
shidagi rag‘batlantirish mukofotlari olishga qiziqadilar va reytinglarini yaxshilashga harakat qiladilar. Boshqa 
tomondan, ularning boshliqlari viloyat IIO tasarrufidagi boshqa mahalliy IIOlar bilan raqobatlashib, hamkasblari 
orasida ajralib turish uchun o‘z bo‘ysunuvlaridagi xodimlarni boshqarish uchun astoydil harakat qiladilar. Bevo-
sita quyi xodimlar faoliyatini yaxshilash odatda ularning boshliqlari reytingining oshishiga olib keladi, shu bilan 
birga, boshliqlarning bo‘ysunuvchilariga ko‘proq ta’sir o‘tkazishlari ularni ko‘proq ishlashga majbur qiladi [16]. 
Samaradorlikni baholash mezoni asosan IIO xodimlarini kundalik funksiyalarini yaxshiroq bajarishga undash 
va baholash uchun tegishli ko‘rsatkichlarni shakllantirish orqali birinchi maqsadiga ma’lum darajada erishdi.

Ichki ishlar organlarida samaradorlikni baholash mezonlarining ikkinchi muhim maqsadi – islohotlarning 
IIO tizimida izchillikda va butun tizim bo‘yicha to‘liq qo‘llanilishini ta’minlashdir. So‘nggi yillarda Xitoy IIO bir 
qator innovatsion tajriba loyihalarini amalga oshirdi, unda islohotchilar IIO vakolatlari va funksiyalarini aniqlab 
berdilar. Ushbu islohotlarni quyi darajalarda ham amalga oshirish lozim bo‘ldi. Tajriba tariqasidagi islohotlarni 
amalga oshirish maqsadida IIO va uning ichki bo‘limlari baholash qoidalarining aniq mazmuniga doimiy ravishda 
tuzatish kiritib boradilar. Darhaqiqat, 2009-yilda IIOni baholash qoidalarini miqdoriy jihatdan qo‘llash boshlan-
ganligi sababli, har ikki yilda bir marotaba baholash qoidalarining parametrlari qayta ko‘rib chiqilmoqda [17-18].

Masalan, Xitoy Xalq Respublikasi-da 2009-2010-yillarda IIO faoliyatini baholash qoidalarida quyidagi beshta 
band asosida ko‘rib chiqilgan: “ishlarni yuritish sifati va tezligi”, “huquqiy nazorat”, “asosiy ish”, “xodimlarning 
malakasini oshirish faoliyati” va “IIO faoliyatini huquqiy tadqiq qilish”. Bundan tashqari, “ishlarni yuritish sifati va 
samaradorligi” hamda “huquqiy nazorat” singari ishlarni yuritishning ikkita asosiy bandiga berilgan ball umumiy 
ballning 50 foizini tashkil etgan.

Shunday qilib, baholash qoidalari bo‘limdagi ishlarni yuritishdan tashqari boshqa ishlarning ahamiyatini 
samarali tarzda oshirdi va natijada quyi turuvchi xodimlarni o‘zlarining asosiy funksiyalaridan chalg‘itdi. Bir quyi 
turuvchi IIOdagi bo‘lim ishini boshqasidagi ishdan ajratish ular uchun qiyin bo‘lganligi sababli, quyi darajadagi 
bo‘limlar buning o‘rniga IIO faoliyati bilan bog‘liq maqolalar yozish va xodimlarni qayta tayyorlash bo‘yicha 
yaxshi natijalarga erishish uchun ko‘p kuch sarfladilar. Natijada, IIO nazoratining asosiy funksiyalarini ajratib 
qolish 2011-2012-yillardagi baholash qoidalaridan ishlarni ko‘rib chiqish bilan bog‘liq bo‘lmagan so‘nggi uchta 
band “yaxlit IIO ishi” deb nomlangan bitta bandga birlashtirilgan. Ushbu yangi band uchun berilgan ballar ulushi 
avvalgi uchta band uchun umumiy ballar sonining 30 foizigacha qisqartirildi. 2023-2024-yillardagi baholash 
qoidalari 2021-2022-yillardagi baholash qoidalariga mos kelsa-da, ba’zi o‘zgarishlar kiritilgan. Oldingi qoida-
larda, agar quyi turuvchi IIO bo‘linmalari ishlarni ko‘rishning maqsadli yillik ko‘rsatkichining 90 foiziga yetgan 
bo‘lsa, har 1 foiz o‘sish uchun ushbu bo‘limga yana bir ball beriladi va har bir pasayish 1 foiz ball kamaytiri
lishiga olib keladi.

Xulosa qilinganida, dunyo davlatlarida IIO organlari faoliyatining samaradorligini aniqlash tizimini joriy 
etishning dastlabki bosqichlarida miqdoriy ko‘rsatkichlardan faqat xodimlarni yangi ish sharoitlariga moslashu-
vini ta’minlash uchungina foydalanish mumkin bo‘lib, kelgusida IIO xodimlari faoliyatining natijaviyligi hamda 
sifatini kuchaytirish lozim bo‘ladi. Bizningcha, Xitoy tajribasiga asoslanib, ball tizimini joriy etish “yaxshi raqa-
mlar” ortidan quvishga olib keladi, deb taxmin qilish mumkin. Biroq IIO faoliyatining barcha sohalarini o‘rganib 
chiqib, nazarimizda O‘zbekiston Respublikasida IIO organlari samaradorligini aniqlashning yanada qulay va 
haqqoniy tizimini ishlab chiqish ehtiyoji mavjud, degan fikrga kelish mumkin.

Tahlil va natijalar
Bunday murakkab tizimni ishlab chiqish natijasida quyidagi natijalarga erishishimiz mumkin:

•	 birinchidan, IIO organlari xodimlari maksimal natijalarga erishish uchun o‘z resurslaridan samarali foyda
lanish yo‘llarini izlay boshlaydilar;

•	 ikkinchidan, jamiyat a’zolari bilan o‘zaro munosabatlar yaxshilanadi, bu jamoatchilikning IIOlarga bo‘lgan 
ishonchining oshishiga va aholi noroziligini kamaytirishga olib keladi;

•	 uchinchidan, IIO xodimlari uchun ular faoliyatining samaradorligiga qarab tabaqalashtirilgan ish haqi to‘la-
nishi joriy etiladi, bu o‘z vazifalarini bajarishga vijdonan munosabatda bo‘lish uchun qo‘shimcha rag‘bat 
bo‘ladi;

•	 to‘rtinchidan, biz huquqbuzarlik yoki jinoyat sodir etganlikda ayblanayotgan shaxsning konstitutsiyaviy 
huquqlariga lozim darajada rioya etilishini ta’minlaymiz;

•	 beshinchidan, tegishli idoralar rahbarlari va ularning xodimlarining shaxsiy javobgarligi ortadi; 
oltinchidan, xodimlar tomonidan qabul qilingan nazorat hujjatlarining sifati oshadi.

Germaniyada politsiya xodimlarining faoliyati samaradorligini baholashda kompetensiya modellari keng 
qo‘llaniladi. “Kompetenzorientierte Leistungsbewertung” (“Kompetensiyaga yo‘naltirilgan faoliyatni baholash”) 
tizimi xodimlarning kasbiy malakasi, shaxsiy xususiyatlari va jamoaviy ish qobiliyatiga alohida urg‘u qaratadi 

(Schroeder, 2012). Xodimlarning xizmat samaradorligi faqat natija bilan emas, balki xizmat jarayonidagi muloqot 
madaniyati, etika va jamoa bilan ishlash kabi omillar bilan ham baholanadi.

AQSh ichki ishlar organlari (politsiya) xodimlari kompetensiyasini baholashda Performance Appraisal 
System (“Samaradorlikni baholash tizimi”) qo‘llanilmoqda. Bu tizimda:

•	 maqsadlar bilan bog‘liq baholash (Goal-oriented evaluation);

•	 360° baholash (360-degree feedback);

•	 individual rivojlanish rejalari (Individual development plans) kabi yondashuvlar asosiy o‘rin tutadi.

United States Department of Justice, 2020-yil ma’lumotlariga ko‘ra, har bir xodimning xizmat samara-
dorligiga aloqador ko‘nikma va qobiliyatlari, masalan, munosabatlar, tashabbuskorlik va yetakchilik salohiyati 
baholanadi [19].

Buyuk Britaniya politsiya tizimida Competency and Values Framework (CVF) amal qiladi. Bu tizimda:

•	 inson huquqlariga rioya qilish;

•	 jamoat bilan hamkorlik;

•	 mas’uliyatli qaror qabul qilish;

•	 hamkorlikda ishlash kabi qadriyatlar alohida o‘rin tutadi (College of Policing, 2019).

Baholash jarayonida xodimlarning doimiy o‘zini o‘zi rivojlantirishi va jamoat ishonchini mustahkamlash 
qobiliyati e’tibor markazida bo‘ladi.

Yaponiya politsiya tizimida xodimlarning kasbiy samaradorligi va kompetensiyasi xizmat samaradorligini 
oshirishning asosiy omili sifatida qaraladi. “Self-Assessment and Supervisor Evaluation” (“O‘z-o‘zini baho-
lash va rahbar nazorati”) tizimi orqali xodimlar o‘z xizmat samaradorligini mustaqil tahlil qilishadi va rahbarlar 
tomonidan ob’ektiv baholash o‘tkaziladi [20].

1-jadval: IIO xodimlari kasbiy kompetensiyasini baholash va takomillashtirish bo‘yicha xalqaro tajriba tahlillari

Mamlakat Asosiy yondashuv Baholash mezonlari Xususiyatlari Kasbiy kompetentlikni 
takomillashtirish asoslari

AQSH Performance 
Appraisal System

- Maqsadga yo‘naltirilgan 
baholash  
- 360°baholash  
- Individual rivojlanish 
rejalari

Rahbarlar 
saylanadi; 
xodimlar natija va 
saylovchilar fikri 
orqali baholanadi

Individual rivojlanish rejalari, 
yetakchilik salohiyatini 
oshirish, tashabbuskorlik 
va jamoatchilik bilan 
munosabatlarni rivojlantirish

Buyuk 
Britaniya

Competency and 
Values Framework 
(CVF)

- Inson huquqlari  
- Jamoat bilan hamkorlik  
- Mas’uliyatli qaror qabul 
qilish  
- Hamkorlikda ishlash

Samaradorlik 
ko‘rsatkichlari 
joriy etilgan,
A–B–C tizimi

Xodimlarni inson huquqlari 
va etikaga asoslangan 
tayyorlash; jamoatchilik 
bilan ishlash ko‘nikmalarini 
kuchaytirish; qiyin qarorlarni 
mas’uliyat bilan qabul qilish 
malakasini rivojlantirish

Xitoy
Iyerarxik va 
raqobatbardosh 
baholash tizimi

- Ishlarni ko‘rish 
samaradorligi (30%)  
- Hibs va sud ta’qibi (50%)  
- Innovatsiya va islohotlar 
(20%)

Iyerarxiya va 
raqobat muhiti 
kuchli; ball tizimi 
orqali baholash

Raqobat orqali motivatsiya; 
islohot va innovatsiyalarni 
qo‘llash; natijaga yo‘naltirilgan 
malaka oshirish

Germaniya Kompetenzorientierte 
Leistungsbewertung

- Kasbiy malaka  
- Shaxsiy xislatlar  
- Jamoaviy ish qobiliyati  
- Etik va muloqot 
madaniyati

Jarayon va 
natija birgalikda 
baholanadi

Jamoada ishlash, muloqot 
madaniyati, shaxsiy 
sifatlarni rivojlantirish, kasbiy 
tayyorgarlik kurslari

Yaponiya
Self-Assessment 
and Supervisor 
Evaluation

- O‘z-o‘zini baholash  
- Rahbar baholashi

Obyektiv 
baholash va o‘z-
o‘zini tahlil

O‘z-o‘zini tahlil qilish 
ko‘nikmasi, rahbar ko‘magida 
rivojlanish, uzluksiz o‘qish va 
tajriba orttirish

Sobiq Ittifoq 
davlatlari Klassik baholash - Miqdoriy va sifat 

ko‘rsatkichlar

Huquqiy 
standartlarga 
javobgarlik

Jamiyat qadriyatlari va qonun 
ustuvorligiga asoslangan 
tarbiya, xizmat intizomini 
kuchaytirish

XULOSA VA TAKLIFLAR
Ayrim xorijiy davlatlar tajribasi shundan dalolat beradiki (jadval), ichki ishlar organlari xodimlarining sama-

radorligi faqat nazariy bilimlar bilan emas, balki ularning shaxsiy va ijtimoiy kompetensiyalarini kompleks baho-
lash orqali ta’minlanadi. Bunday tizimlar orqali xodimlarning rivojlanishi muntazam yo‘naltiriladi va kasbiy sama-
radorlik yanada yuksaladi.

Yuqorida keltirilgan xalqaro tajribalardan quyidagilar yuqori samaradorlikni aks ettirayotgani bilan alohida 
ajralib turadi:

•	 360° baholash (AQSh tajribasi) – xodimlarni turli tomonlardan (rahbar, hamkasblar, qo‘l ostidagi xodimlar) 
kompleks baholash orqali xolis natija beradi;

•	 individual rivojlanish rejalari (AQSh va Germaniya tajribasi) – har bir xodimning shaxsiy rivojlanish yo‘na
lishini belgilab, uni amalga oshirish imkonini beradi;

•	 jamoada ishlash va muloqot madaniyati (Germaniya tajribasi) – hamkorlikda ishlash orqali samaradorlik va 
kasbiy kompetentlikni oshirish imkonini yaratadi.

Mazkur tajribalarni biz bitta uyg‘unlikka keltirgan holda xodimlarning kasbiy kompetentligini oshirishdagi 
chora-tadbirlarga asos qilib olishimiz mumkin.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

